
Yeri gəlmişkən, mən bu görüş 

haqqında hazırlanmış televiziya 
materialına baxarkən dövlət başçımı-
zın iyulun 16-da Ceyhun Bayramovu 
Xarici İşlər naziri təyin olunması ilə 
əlaqədar videoformatda qəbulu zama-
nı dediyi filkirləri xatırladım. Prezi-
dent həmin gün xarici siyasətimizin 
istiqamətləri haqqında danışarkən 
demişdi: “Hesab edirəm ki, kompro-
mis üçün yer var. Ancaq gərək xoş 
niyyət və qarşılıqlı iradə olsun”. Bəli, 
Azərbaycan Prezidentinin Ermənistan 
istisna olmaqla, bütün dövlətlərlə 
əməkdaşlıq prosesində xoş niyyəti və 
açıq, mərdanə iradəsi vardır. 

Amma... Dövlət başçımız yeni 
Xarici İşlər nazirimizə xatırlatmışdı 
ki, biz bütün ölkələrlə normal dostluq 
və tərəfdaşlıq münasibətlərinin 
formalaşmasında əməli addımlar 
atırıq. Lakin, bu, o demək deyil ki, 
öz ölkəmizin və xalqımızın maraqları 
kənarda qalsın. Yunanıstan səfirinin 
mövcud həqiqətləri, məhz, dövlət 
başçımızın dilindən eşitməsinin əsas 
səbəbi də elə ölkəmizin və xalqımızın 
maraqlarına xidmət edirdi. 

Azərbaycan Prezidentinin Avro-
panın diplomatiya təhsili verən ən 
məşhur universitetlərindən biri-
nin məzunu olduğunu Yunanıstan 
siyasətçiləri də daxil olmaqla hamı 
bilir. Hətta, Avropa diplomatları 
İlham Əliyevi qitənin ən dərin poten-
siala malik diplomatlarından biri kimi 
qiymətləndirirlər. Yəni Yunanıstan 
səfiri ilə görüşdəki çıxışın həddən 
artıq açıq və kəskin olması təsadüfi 
deyildi. Prezident sadəcə bu qədim 
Avropa ölkəsi ilə münasibətlərdə 
yaranmış düyünü açmaq istəyirdi. 
Çünki səfir Nikolaos Piperiqkos ilk 
məqamdaca demişdi ki, Yunanıstan 
hökumətinin Azərbaycanla qarşılıqlı 
maraq kəsb edən bütün sahələrdə 
əməkdaşlığı genişləndirməklə bağlı 
güclü istəkləri var. Prezident İlham 
Əliyev isə çalışdı ki, öncə həmin 
istəklərin reallaşmasına mane ola 
biləcək səbəblər aradan qaldırılsın.

Prezident haqlı olaraq narahat-
lığını dilə gətirdi ki, son bir neçə 
ildə aramızda çox aşağı səviyyədə 
əməkdaşlıq illəri olub. Əvvəlki vaxt-
larda bizim daha fəal təmaslarımız 
olub: “Mən sizin ölkənizə rəsmi səfər 
etmişəm, Yunanıstanın iki prezi-
denti Azərbaycanda rəsmi səfərdə 
olub, Baş nazir səfərdə olub. Lakin 
Yunanıstanın əvvəlki hökuməti 
hakimiyyətə gələndən sonra bu 
təmaslar dayanıb və bu, Yunanıs-

tan hökumətinin təşəbbüsü olub. 
Beləliklə, hazırda bizim faktiki olaraq 
aktiv təmaslarımız, nümayəndə 
heyətlərinin mübadiləsi yoxdur. Bi-
zim gələcəkdə əməkdaşlığımızı necə 
planlaşdırmaq barədə düşünməyə 
ehtiyacımız var”.

Diqqət yetirdinizsə, dövlət 
başçımız təkcə nöqsanları sadala-
mır, həm də əməkdaşlığın gələcək 
perspektivləri barədə narahatlığı-
nı dilə gətirir. Yəni Azərbaycan 
lideri Yunanıstan dövlətindən, 

cəmiyyətindən deyil, müəyyən 
müddət ölkəyə rəhbərlik etmiş 
iqtidarın düşünülməmiş siyasətindən 
narazıdır: “ Əməkdaşlığımıza mənfi 
təsir göstərən bir neçə məsələ olub. 
Onlardan biri Yunanıstanın qaz şirkəti 
“DESFA” ilə əlaqədardır. Deyə 
bilərəm ki, bizim enerji şirkətimiz 
SOCAR Yunanıstan hökumətinin 
müraciəti əsasında “DESFA”nı almaq 
üçün tenderə qoşuldu. SOCAR-ın 
tender prosedurunda iştirak etməsini 

Yunanıstanın sabiq Baş Naziri cənab 
Samaras şəxsən məndən xahiş etdi. 
Açıq tender proseduru nəticəsində 
SOCAR ən yaxşı təklifi etdi və 
“DESFA”ya sahib olmaq hüququ-
nu qazandı. Bu, bizim Cənub Qaz 
Dəhlizinin tikintisi ilə bağlı plan-
larımız baxımından da mühüm 
əhəmiyyət kəsb edirdi”. 

Təxminən, 6 il bundan əvvəl – 
biz Azərbaycanla Avropa arasında 
bağlantı inşa etməyi, sadəcə olaraq, 
planlaşdırdığımız zaman rəsmi Bakı 

düşünürdü ki, əgər Azərbaycan 
Yunanıstanı qazla təchiz edəcəksə, bu 
qazı paylaşdıran şirkətə sahib olmaq 
da yaxşı olar. Üstəlik, Azərbaycan ra-
zılaşdırılmış qiymətin 10 faizini təşkil 
edən 40 milyon avro məbləğində 
avans ödənişi etmişdi və 4 il ərzində– 
2014-cü ildən 2018-ci ilədək həmin 
vəsait Yunanıstan hökumətinin 
ixtiyarında olub. Prezidentin dediyi 
kimi, əfsuslar olsun ki, Yunanıstanın 

əvvəlki hökuməti SOCAR-ın bu 
hüququ itirməsi üçün hər şeyi etdi. 
Güman edirik ki, dövlət başçımızın 
bu xatırlatmasından sonra Yunanıs-
tanın indiki iqtidarı köhnə iqtidarın 
səhvlərini aradan qaldırmaq üçün 
müvafiq addımlar atacaq. 

Dövlət başçımızın Yunanıstan 
rəhbərliyinə çatdırmaq istədiyi ikinci 
məsələ isə daha yeni gündəliyi əhatə 
edirdi. Belə ki, əvvəlki məsələdə 
söhbət 6 il əvvəl baş vermiş səhvlərin 
aradan qaldırılmasından gedirdisə, 

növbəti məsələ həm də bu günü və 
gələcək illəri əhatə edirdi. Əvvəla, 
Azərbaycanın xarici siyasətinin ən mü-
hüm prioriteti Ermənistan tərəfindən 
işğal edilmiş ərazilərin düşmən 
tapdağından təmizlənməsi, ərazi 
bütövlüyümüzün bərpasıdır. Yunanıs-
tan isə işğalçı Etmənistanla hərtərəfli 
əməkdaşlıq edərək Azərbaycanın 
hüquqlarını tapdalayır. İkinci, hamının 
bildiyi kimi, qardaş Türkiyənin öz 

hüquqlarını qorumaq üçün atacağı 
bütün addımlarda Azərbaycan onun 
yanında olacaq. O zaman Yunanıstanın 
Azərbaycandan incik olmaması üçün 
bu gün bütün məsələlər tam açıqlığı ilə 
dilə gətirilməlidir və dövlət başçımız 
bunu etdi. 

Prezident xatırlatdı: “ Məndən 
eşitməyinizi istədiyim ikinci məsələ 
Ermənistan, Yunanıstan və Kipr 
arasında hərbi əməkdaşlıqla bağlı 
narahatlığımızdır. Bildiyiniz kimi, 
Ermənistan bizim ərazilərimizi işğal 

etmiş ölkədir. Xocalıda soyqırımı aktı 
törədib, bir milyon azərbaycanlını 
evlərindən didərgin salıb, tarixi, 
mədəni, dini abidələrimizi dağıdıb, iş-
ğal edilmiş ərazilərdə etnik təmizləmə 
siyasəti həyata keçirib, beynəlxalq 
hüququ pozur, BMT Təhlükəsizlik 
Şurasının və başqa təşkilatların 
qətnamələrinə əməl etmir… Hesab 
edirəm ki, bunun bizi narahat edən 
məsələ olduğunu məndən eşitməyiniz 
yaxşıdır və bunun nəyə görə baş ver-
diyini mən izah etdim. Ermənistanın 
torpaqlarını işğal edən Azərbaycan 
deyil, Ermənistan Azərbaycanın 
ərazisini işğal edib. Bu da bütün 
beynəlxalq təşkilatların sənədlərində 
öz əksini tapıb”.

Təbii ki, dövlət başçımızın 
Türkiyə və Yunanıstan arasında 
Şərqi Aralıq dənizi regionunda bu 
yaxınlarda baş verən gərginliklə bağlı 
söylədiyi fikirlər yunan diplomat 
üçün yeni məsələ deyildi. Yunanlar 
bu məsələni tam aydınlığı ilə bilirlər. 
Ancaq buna baxmayaraq, Prezident 
Azərbaycan dövlətinin və xalqımızın 
mövqeyini tam aydın şəkildə dilə 
gətirdi: “Türkiyə təkcə bizim dost 
və tərəfdaşımız yox, bizim üçün 
qardaş ölkədir. Biz heç bir tərəddüd 
etmədən Türkiyəni dəstəkləyirik 
və bütün hallarda dəstəkləyəcəyik. 
Biz eyni dəstəyi türk qardaşlarımız-
dan da görürük. Onlar Azərbaycanı 

bütün məsələlərdə dəstəkləyirlər 
və biz onları bütün məsələlərdə 
dəstəkləyirik, o cümlədən, Şərqi 
Aralıq dənizində kəşfiyyat məsələsi 
ilə bağlı. Mən istəyirəm ki, siz bizim 
mövqeyimizi biləsiniz. Bu mövqe 
mənim göstərişimlə artıq Azərbaycan 
hökuməti tərəfindən rəsmi açıqlan-
mışdır… Beləliklə, bütün məsələlərdə 
biz onların yanında olacağıq”.

Dövlət başçımızın bu iradların-
dan sonra Yunanıstan diplomatının 
etiraf səsləndirməsi və nikbinlik 
ifadə etməsi tamamilə gözlənilən idi. 
Səfir etiraf etdi ki, bir neçə il bundan 
əvvəl əməkdaşlığımız yaxşı inkişaf 
etmişdir: “Lakin yeni hökumət sizinlə 
əlaqə yaratmaq üçün daha yaxşı 
yolları tapmaq məqsədilə zəruri olanı 
edəcəkdir. Həmçinin, qeyd etmək 
istəyirəm ki, bizim fikrimizcə, sizin 
ölkəniz və bizim ölkəmiz üçtərəfli 
və ikitərəfli əməkdaşlıq aparan çox 
maraqlı ölkələrdir. Sizdə bu təcrübə 
zəngindir, sizdə, hətta, üçtərəfli diplo-
matiyanın nümunəsi var”.

Qoy olsun... Dövlət başçımız 
hesab edir ki, kompromis üçün yer 
var. Ancaq ölkəmizin və xalqımızın 
maraqlarının kənarda qalmaması şərti 
ilə.

İttifaq MİRZƏBƏYLİ,  
“Xalq qəzeti”

Biz xarici siyasət prioritetlərimizi açıq şəkildə bəyan 
edirik və məqsədlərə çatmaq üçün ardıcıl siyasət aparı-
rıq. Bütün ölkələrlə bərabərhüquqlu qarşılıqlı hörmət 
və etimad əsasında münasibətlərin qurulması bizim 
əsas prinsiplərimizdən biridir. Hesab edirəm ki, son 
illərdə Azərbaycan bu sahədə böyük uğurlar əldə edib... 
Bunu müxtəlif vaxtlarda Azərbaycana beynəlxalq aləm 
tərəfindən göstərilən dəstək əyani şəkildə sübut edir.

İlham ƏLİYEV  
Azərbaycan Respublikasının Prezidenti

Ermənistandan fərqli olaraq, Azərbaycan öz milli 
maraqları əsasında müstəqil xarici siyasət yürüdür

L.Abdullayeva bildirib:  "Ceyhun 
Bayramovun Moskva XİN-də 
mətbuat brifinqində söylədiklərini 
yəqin ki, Ermənistan tərəfi yaxşı 
dinləyib. Belə ki, nazir Ceyhun 
Bayramov Ermənistan–Azərbaycan 
münaqişəsinin həlli ilə bağlı 
Azərbaycanın mövqeyinin beynəlxalq 
hüququn norma və prinsiplərinə, 
başda BMT Təhlükəsizlik Şurasının 
qətnamələri olmaqla beynəlxalq 
təşkilatların sənəd və qətnamələrinə 
əsaslandığını və münaqişənin 
sülh yolu ilə həlli çərçivəsində 
Azərbaycanın ərazilərinin işğaldan 
azad olunması və məcburi köçkünlərin 
öz evlərinə geri qayıtmasının zəruri 
olduğunu vurğulayıb. Bu, Azərbaycanın 
dəyişilməz mövqeyidir və münaqişənin 
tənzimlənməsi üzrə aparılan istənilən 
danışıqların məğzini, məhz, Ermənistanın 
işğalçı siyasətinin nəticələrinin aradan 
qaldırılması təşkil etməlidir.

Azərbaycanın beynəlxalq tanınmış 
Dağlıq Qarabağ və ətraf rayonların-
dan Ermənistanın işğalçı qüvvələri 
çıxacağı təqdirdə, nə atəşkəsə, nə onun 
möhkəmləndirilməsinə, nə də araşdırma 
mexanizminə ehtiyac qalmayacaq.

Görünən odur ki, Ermənistan yenə 
də riyakarlıqla məşğuldur. Bir tərəfdən 

sülh prosesindən danışdığı halda, digər 
tərəfdən iki ölkənin sərhədinin Tovuz 
istiqamətində törətdiyi təxribatın ardınca 
təmas xəttində sabotaj aktı törətməyə 
cəhd göstərmiş, Azərbaycan şəhərlərinin 
bombalanması hədələri ilə çıxış etmiş və 
Azərbaycanın işğal olunmuş ərazilərində 
qanunsuz məskunlaşdırma siyasətini 

davam etdirməkdədir. Bundan əlavə, 
Ermənistan Baş nazirinin və Xarici İşlər 
nazirinin danışıqlar prosesinə qeyd-şərtlər 
irəli sürməsi və heç bir hüquqi, siyasi 
əsası olmayan iddialarla çıxış etməsi 
danışıqların pozulması məqsədi daşıyır.

O ki qaldı, Ermənistan XİN-in 
mətbuat katibinin Rusiyanın Ermənistanı 
silahlandırması ilə bağlı Azərbaycanın 
rəsmi mövqeyinə, Azərbaycanın diploma-
tik potensialına dair fikir bildirilməsinə, 
qısa şəkildə onu deyə bilərəm ki, 
Ermənistandan fərqli olaraq, Azərbaycan 
öz milli maraqları əsasında müstəqil 
xarici siyasət yürüdür və Azərbaycan 
diplomatları bu siyasəti layiqincə həyata 
keçirirlər. Tarixən digər dövlətlərin 
xarici siyasətində bir alət olan, 29 illik 
müstəqillik dövründə belə müstəqil 
siyasət yürütməyin nə olduğunu bilməyən 
Ermənistanın diplomatik potensial əldə 
etmək üçün, ən azı, növbəti 29 ilə ehtiya-
cı var".

“Azərbaycana çox mühüm 
sessiyanın keçirilməsinə  

təkid etdiyi üçün minnətdarıq”

Bu sözləri BMT Baş Assambleyasının sədri 
Ticcani Məhəmməd-Bande Baş Assambleyanın 
COVID-19 pandemiyasına qarşı mübarizəyə həsr 
edilmiş 31-ci xüsusi sessiyasının təfərrüatları üzrə 
qətnamə layihəsi ilə əlaqədar keçirilən ilk qeyri-
rəsmi məsləhətləşmə zamanı bildirib.

“Bizim koordinatorlar sizin əməkdaşlığınız və 
dəstəyinizlə danışıqlar üçün möhkəm zəmin yara-
dan gözəl layihə hazırlayıblar. İnanıram ki, xüsusi 
sessiya daha çox sayda dünya liderlərinin pande-
miyaya nəticəyönümlü reaksiya verməsinə şərait 
yaradacaq. Bu isə öz növbəsində, pandemiyaya 
və onun insanların həyatına və həyat şəraitinə 
mənfi təsirlərinin azaldılmasına qarşı mübarizədə 
Baş Assambleyanın qlobal bir tərəfdaş kimi 
rolunu daha da gücləndirəcəkdir”, – deyə Ticcani 
Məhəmməd-Bande qeyd edib.

BMT Baş Assambleyasının sədri inandı-
ğını bildirib ki, bu xüsusi sessiya beynəlxalq 
ictimaiyyətin pandemiyaya qarşı əlaqələndirilmiş 
şəkildə fəaliyyət göstərməsi üçün gözəl 

 imkan olacaq. “BMT-nin üzvü olan çoxsaylı 
dövlətlərin xüsusi sessiyanın uğurla baş tutma-
sına göstərdiyi maraq məni çox sevindirir və bu 
sessiyanın təşkilinə töhfələrini vermiş şəxslərə 
minnətdarlığımı bildirirəm”, – deyə o əlavə edib.

Ticcani Məhəmməd-Bande, eyni zaman-
da, BMT-nin bütün üzv dövlətlərini bu proses 
zamanı koordinatorlarla əməkdaşlıq ruhunda 
daha yaxından işləməyə çağırıb: “Hamınızı 
pandemiya problemini həll etmək üçün detallarla 
bağlı təcrübə mübadiləsi aparmaq üçün əlverişli 
platforma olaraq bugünkü müzakirələrdən 
yararlanmağa dəvət edirəm. Mövcud vəziyyət 
bizim COVID-19 virusuna qalib gəlməyimiz üçün 
birlikdə işləməyimizi və çoxtərəfli əməkdaşlığı 
gücləndirməyimizi zəruri edir”.

Sədr deyib: “Hamı üçün daha yaxşı dün-
ya qurmağa çalışdığımız bir vaxtda BMT Baş 
Assambleyası davamlı inkişaf üçün qlobal 
tərəfdaşlıqların möhkəmləndirilməsində sizin 
tərəfdaşınız olaraq qalacaq”.

Azərbaycan Respublikası müstəqilliyini 
bərpa etdikdən sonra fəal şəkildə dünya 
ölkələri ilə əlaqələr qurmağa başlayıb. Belə 

əlaqələrin təməli ümummilli lider Heydər Əliyevin 
Azərbaycana rəhbərlik etdiyi illərdə qoyulmuşdu. 
Təkcə “Əsrin müqaviləsi”ni xatırlatmaq kifayətdir 
ki, Azərbaycanın dünya ölkələri ilə əlaqələrinin miq-
yasını təsəvvür edək. Sonradan bu siyasət Prezident 
İlham Əliyev tərəfindən də uğurla davam etdirildi. 
Azərbaycanın beynəlxalq əlaqələri genişləndi, 
tərəfdaş ölkələrin sayı artdı. Bir çox qonşu və regio-
nal ölkələrlə əlaqələr strateji səviyyəyə qaldırıldı. 

Son illərdə əlaqə qurduğumuz ölkələrdən biri də 
Avropa İttifaqının üzvlərindən olan Yunanıstandır. 
Bu günlərdə Prezident İlham Əliyev Yunanıstanın 
ölkəmizdə yeni təyin olunmuş səfiri Nikolaos Pipe-
riqkosu qəbul etdi. Dünyanın diplomatlar hazırla-
yan ən nüfuzlu ali məktəblərindən birində təhsil 
almış, diplomatik qaydalardan yüksək səviyyədə 
xəbərdar olan Prezident İlham Əliyev Yunanıstanın 
səfiri ilə açıq danışaraq bir daha nümayiş etdirdi ki, 
Azərbaycanın milli maraqları onun üçün hər şeydən 
üstündür. Dövlət başçımız son vaxtlar Yunanıstan-
la əməkdaşlığımızın mənfi istiqamətə yönəldiyini 
qeyd edərək, bunu, məhz, rəsmi Afinanın istəyi ilə 
əlaqələndirdi. Onun sözlərinə görə, Yunanıstanın 
keçmiş hökuməti “DESFA” qaz şirkəti ilə bağlı 
Azərbaycana qarşı ədalətsiz mövqe tutub. Prezi-
dent milli maraqlarımız və Yunanıstanla əlaqələr 
kontekstində növbəti dəfə ölkəmizin qətiyyətli 
mövqeyini ifadə etdi, əzm və iradə göstərdi. 

Azərbaycan lideri Yunanıstan, Kipr və 
Ermənistan arasında üçtərəfli münasibətlər formatı-
nın Azərbaycanı qane etmədiyini, bunun ölkəmizə 
qarşı yönəldiyini bildirdi. Daha sonra qeyd edib 
ki, Ermənistan Azərbaycan ərazilərini işğal edib, 
“Xocalıda soyqırımı aktı törədib, bir milyon 
azərbaycanlını evlərindən didərgin salıb, tarixi, 
mədəni, dini abidələrimizi dağıdıb, işğal edilmiş 
ərazilərdə etnik təmizləmə siyasəti həyata keçirib, 
beynəlxalq hüququ pozur, BMT Təhlükəsizlik 
Şurasının və başqa təşkilatların qətnamələrinə əməl 

etmir. Yeri gəlmişkən, iki il əvvəl Avropa İttifaqı və 
Azərbaycan “Tərəfdaşlıq prioritetləri” adlı sənədi 
paraflayıblar. Orada Avropa İttifaqı Azərbaycanın 
ərazi bütövlüyünü, suverenliyini və beynəlxalq 
səviyyədə tanınmış sərhədlərinin toxunulmazlığını 
dəstəkləyir”. Buna görə də Yunanıstanla Ermənistan 
arasında hərbi əməkdaşlıq Azərbaycanda ciddi nara-
hatlıq doğurur.

Azərbaycan Prezidenti Şərqi Aralıq dənizi 
mövzusunda danışarkən Türkiyənin mövqeyini qəti 
şəkildə dəstəkləyərək bəyan etdi: “Sizə deyə bilərəm 
və bu, sirr deyil ki, Türkiyə təkcə bizim dost və 
tərəfdaşımız yox, bizim üçün qardaş ölkədir. Biz 
heç bir tərəddüd etmədən Türkiyəni dəstəkləyirik və 
bütün hallarda dəstəkləyəcəyik. Biz eyni dəstəyi türk 
qardaşlarımızdan da görürük. Onlar Azərbaycanı 
bütün məsələlərdə dəstəkləyirlər və biz onları bütün 
məsələlərdə dəstəkləyirik, o cümlədən Şərqi Aralıq 
dənizində kəşfiyyat məsələsi ilə bağlı”.

Xatırlatmaq yerinə düşərdi ki, Prezident İlham 
Əliyev 2014-cü il aprelin 24-də Praqada Aİ dövlət və 
hökumət başçılarının iştirakı ilə “Şərq tərəfdaşlığı” 
proqramının 5 illiyinə həsr olunan sammitdə o 
vaxtkı Ermənistan Prezidenti Serj Sarkisyanın 
Türkiyəyə qarşı hücumlarına sərt cavab verərək 
bildirmişdi: “Ermənistan prezidenti burada fürsətdən 
istifadə edərək Türkiyəyə yenidən hücum edir. Bunu 
etmək asandır, çünki bu masa arxasında Türkiyə 
nümayəndələri yoxdur. Ancaq mən buradayam və 
Türkiyə-Ermənistan sərhədinin niyə bağlı olduğunu 
deyə bilərəm”.

Son olaraq qeyd edək ki, Prezident İlham 
Əliyevin həyata keçirdiyi siyasət dünya diploma-
tiya tarixinə yazılan açıq, səmimi və milli ma-
raqlara əsaslanan siyasət nümunəsidir. Bu siyasət 
Azərbaycan xalqı tərəfindən birmənalı şəkildə 
dəstəklənir. Azərbaycan Prezidenti isə gücünü 
xalqdan alır.

Qasım MƏMMƏDOV,  
Azərbaycan Dövlət Neft və Sənaye 

Universitetinin prorektoru

Monteneqroda "Bakı" küçəsi yenidən 
qurulub və genişləndirilib 

Yenidənqurma işlərindən 
sonra açılış mərasimində Pod-
qoritsa bələdiyyəsinin sədri İvan 
Vukoviç, bələdiyyə üzvləri, 

Azərbaycanın Monteneqrodakı 
diplomatik nümayəndəliyinin 
diplomatları, Monteneqro 
parlamentinin deputatları, ölkə 

ictimaiyyətinin nümayəndələri 
iştirak ediblər. Yenidənqurma və 
genişləndirmə işlərindən sonra 
“Bakı” küçəsinin uzunluğu 595 
metr təşkil edir və o şəhərin iki 
mühüm prospektlərini – “Mi-
xail Laliç” və “Çetinski Put”u 
(paytaxta əsas giriş prospekti) 
birləşdirir.

Qeyd edək ki, "Bakı" 
küçəsinin ilk açılışı 2013-cü ildə 
olub. Həmin vaxt Podqoritsanın 
"Kral parkı"nda Azərbaycanın 
görkəmli şairi və dramaturqu 
Hüseyn Cavidin büstünün açılış 
mərasimi də keçirilmişdir.

“Xalq qəzeti”

“Beynəlxalq Ordu Oyunları – 2020” 
 yarışları çərçivəsində keçirilən “Tank biatlonu” 
müsabiqəsində iştirak edən tankçılarımız final 
mərhələsinə yüksəlib.

Müdafiə Nazirliyindən verilən məlumatda 
bildirilir ki, sentyabrın 5-də keçiriləcək final 
mərhələsində Azərbaycan tankçıları Rusiya, Çin 
və Belarus komandaları ilə yarışacaq.

“Xalq qəzeti”

Prezident İlham Əliyevin Yunanıstanın ölkəmizdə yeni təyin 
olunmuş fövqəladə və səlahiyyətli səfiri Nikolaos Piperiq-
kosun etimadnaməsini qəbul edərkən səsləndirdiyi fikirlər 

respublikamızda və regionda böyük maraqla dinlənildi və bö-
yük əks-sədaya səbəb oldu. Əminik ki, Yunanıstan siyasətçiləri, 
ekspertləri və mətbuatı da bu məsələyə öz münasibətlərini 
bildirəcəklər. Çünki İlham Əliyev xeyli müddət yüksək səviy-
yədə olmuş Azərbaycan – Yunanıstan əməkdaşlığının yenə də 
əvvəlki məcraya yönəldilməsi üçün əlindən gələni etdi. Dövlət 
başçımız münasibətlərdəki qaranlıq məqamların hamısının 
səbəblərini ortaya qoymaqla, yeni perspektivlərə, müsbət ten-
densiyalara hazır olduğumuzu bildirdi.

Azərbaycanın xarici siyasəti 
açıq və birmənalıdır

Biz Qoşulmama Hərəkatına sədrlik edən Azərbaycana 
bu çox mühüm sessiyanın keçirilməsinə təkid etdiyi üçün, 
BMT Baş Assambleyasına isə sessiyanın keçirilməsinə 
razılıq verdiyi üçün minnətdarıq. Baş Assambleyanın 
pandemiyaya həsr olunan xüsusi sessiya keçirməsi ilə 
bağlı təklif COVID-19-a qarşı qlobal öhdəliyi səfərbər 
etmək baxımından etibarlı platformadır.

Təcavüzkar Ermənistanın son zamanlar Xarici 
İşlər naziri səviyyəsində verdiyi açıqlamalarda 
münaqişənin sülh yolu ilə həlli danışıqlarının 

bərpa olunması cəhdlərini müşahidə edirik. Hətta, bu 
cəhdləri Azərbaycan Xarici İşlər naziri Ceyhun Bay-
ramovun Rusiyaya rəsmi səfəri zamanı səsləndirdiyi 
bəyanatlarla əlaqələndirmək istəyi də göz qabağın-
dadır. Bunu Trend-ə Xarici İşlər Nazirliyinin (XİN) 
Mətbuat xidməti idarəsinin rəisi Leyla Abdullayeva 
Ermənistan XİN-in nümayəndəsinin ötən gün mətbuat 
konfransında səsləndirdiklərini şərh edərkən deyib.

Azərbaycan Yunanıstanın 
Ermənistanla  
hərbi əməkdaşlığından 
narazılığını bəyan etdi 

Azərbaycan vasitəsilə 
İrandan Rusiyaya 
yükdaşımalar artıb

“ADY Express” MMC-dən verilən məlumatda bildirilir ki, As-
tara yük terminalından keçərək, İran-Azərbaycan-Rusiya marşrutu 
ilə nəql olunan süd məhsulları və meyvə yükdaşımalarında artım 
müşahidə olunur. ADY Express artıq İrandan Rusiyaya 1000 ton 
quru süd və pendir nəql edib. Bununla yanaşı, şirkət 2 ay ərzində 
Astaradan Həştərxana 5050 ton meyvə nəql etməyə müvəffəq olub.

Yükdaşımalar şirkətin təqdim etdiyi refsekisyalarla (refrijerator 
vaqonlar) həyata keçirilib. Vaqonlar Astara (İran) yük terminalında 
yüklənərək Şimal-Cənub Beynəlxalq Nəqliyyat Dəhlizi ilə təyinat 
nöqtələrinə nəql edilib.

Bununla yanaşı ADY Express, Astara-Ələt-Xəzər Dənizi-
Qazaxıstan-Tacikistan marşrutu ilə, Azərbaycandan tranzit 
rejimində keçməklə, İrandan Tacikistana biskvit və çay nəql edib 
ki, bu da həm seçilən marşrut həm də daşınan yük növündə yenilik 
idi. Bü yüklər də, şirkətin təqdim etdiyi refsekisyalarla daşınıb.

“Xalq qəzeti”

Azərbaycan Dəmir Yolları Qapalı Səhmdar 
Cəmiyyətinin törəmə şirkəti “ADY  Express” 
MMC-nin Azərbaycandan tranzit rejimində 
nəql etdiyi bir sıra yük növlərində  artım 
müşahidə olunub. Bunu ilk növbədə 
Şimal-Cənub Beynəlxalq Nəqliyyat Dəhlizi 
çərçivəsində həyata keçirilən yükdaşımalara 
aid etmək olar.

Monteneqronun paytaxtı Podqoritsa şəhərində 
yenidənqurma və genişləndirmə işlərindən 
sonra "Bakı" küçəsi istifadəyə verilib.

Azərbaycan tankçıları “Tank biatlonu” 
müsabiqəsində final mərhələsinə yüksəlib 


